Upphaf körfuboltans á Krók

Árið 2004 er merkisár í sögu körfuboltans á Sauðárkróki, því í ár eru liðin 40 ár frá því að byrjað var að æfa körfubolta á Króknum. Þá hófust æfingar undir stjórn Helga Rafns Traustasonar, síðar kaupfélagsstjóra KS (d.1981), en hann var þá nýkominn á staðinn og hafði leikið með Körfuknattleiksfélagi Reykjavíkur. Þann 25. janúar næstkomandi (2005) verða svo 40 ár frá því að fyrsti leikurinn var spilaður, en þá tóku Tindastólsmenn á móti Hólasveinum úr Hjaltadal. Fjórum árum fyrr, eða 29. janúar 1961, hafði Körfuknattleikssamband Íslands hafði verið stofnað.

Í fundargerðarbók Körfuknattleiksdeildar Tindatóls stendur á fyrstu síðu:
“Körfuknattleikur á Sauðárkróki”
“Árið 1964, þegar Helgi Rafn Traustason flutti til Sauðárkróks, hófust æfingar í körfuknattleik á vegum UMF. Tindastóls. Undir handleiðslu Helga, sem áður lék með KFR, hóf lið Tindastóls keppni við önnur lið. Fyrsti leikur Tindastóls fór fram í leikfimisal Barnaskólans og var keppt við Hólaskóla. Hér á eftir verður gert dálítið grein yfir leiki Umf. Tindastóls.”  
(Körfuknattleiksfélag Reykjavíkur, eða KFR, þaðan sem Helgi Rafn kom, var innlimað í kkd. Vals árið 1970.
(Heimild: http://www.valur.is/main/s04/saga.asp?d=4)
Á þessa fyrstu síðu fundargerðarbókar kkd. Tindastóls er sagt frá leik nr. 1, sem var eins og fyrr sagði leikinn 25. janúar 1965. Í þessum fyrsta leik eru skráðir leikmenn liðsins, stigaskor þeirra, og að auki eru upplýsingar sem sýna að tölfræði leiksins, til viðbótar skorinu, hefur verið skráð. Þar stendur “Alls skutu leikmenn Tindastóls 89 sinnum á körfu, en Hólasveinar 60 sinnum.”  Tindastóll vann leikinn nokkuð auðveldlega 54:19, en staðan í hálfleik var 26:12. 10 villur voru dæmdar á Tindastól í leiknum, en dómari var þjálfarinn Helgi Rafn.

Leikmenn sem eru skráðir í fyrsta leiknum, og þeirra stigaskor, eru: Sigurgeir Þórarinsson, 16 stig, Bogi Ingimarsson 4 stig, Pálmi Sighvatsson 6 stig, Baldvin Kristjánsson 14 stig, Sveinn Sigfússon 4 stig, Valgarð Valgarðsson 4 stig, Ólafur H. Jóhannsson 6 stig, en Gunnar Guðjónsson skoraði ekki.

Talsverður áhugi virðist hafa verið fyrir körfubolta bæði á Krók og á Hólum, því 5 dögum eftir þennnan fyrsta leik er keppt á Hólum og þar stilla bæði félög upp A- og B-liðum. Í þeim viðureignum fóru Tindastólsmenn með sigur af hólmi í keppni A-liða, 31:64, en Hólasveinar sigruðu í B-keppninni með níu stiga mun 50:41. Leikir nr. 4 og 5 eru einnig við Hólaskóla og fara fram 6. febrúar 1965.

Leikur nr. 6 er hinsvegar bikarleikur á vegum KKÍ sem leikinn var í Reykjaskóla í Hrútafirði. Þar mættu Tindastólsmenn liði USVH (Ungmennasambandi vestur-Húnvetninga) og töpuðu 38:55. Leikinn dæmdi Guðmundur Þorsteinsson úr Reykjavík og fór hann trúlegast fram seinnipart ársins 1966 (dags. vantar í bók). Eins og fram hefur komið æfðu menn í leikfimisal Barnaskólans á Sauðárkróki, en hann er mjög lítill á nútíma mælikvarða. 

Þann 7. október 1967, eftir að Þórarinn Guðmundsson úr Ármanni tekur við Tindastólsliðinu, fara þeir í bikarleik gegn KA og var leikurinn spilaður á Akureyri, nánar tiltekið í Íþróttaskemmunni. Leikurinn var gríðarmikill baráttuleikur, sem endaði með sigri Sauðkrækinga, 31 stigi gegn 25. Þar kvarta Króksarar um að allan fyrrihálfleikinn hafi þeir verið að venjast “hinum geysistóra velli”, en leikfimisalurinn sem æft var í á Króknum var ekki nema ca 8 x 16 metrar að stærð. Með sigrinum voru Tindastólsmenn komnir í úrslit bikarkeppni KKÍ og áttu helgina eftir að mæta 1. fl. KR, Laugvetningum og Ísfirðingum í Í.M.A.
Þegar á hólminn var komið komust Ísfirðingar ekki til keppni vegna veðurs og Laugvetningar mættu ekki til leiks. Því fór úrslitaleikurinn fram milli KR og Tindastóls og sigruðu vesturbæingar með miklum mun, 68:31. Gestirnir að norðan voru ekki alveg sáttir, eins og kemur fram í fundargerðarbók þeirrra: “...var við algjört ofurefli að etja, enda 4 af leikmönnum KR sem urðu Íslandsmeistarar í M.fl. um vorið.” Reglur á þessum tíma voru hinsvegar þannig að einungis máttu 1. flokks leikmenn spila í bikarkeppninni, svo að eitthvað hefur verið farið á svig við þær í þessum leik. 
(sjá nánar um úrslit 1967 á: http://www.kki.is/meistarar.asp?Adgerd=Timabil&Timabil=1967)
15. júlí 1969 var leikið við Danmörku....

Jón Þór Bjarnason sá um samantekt, en því miður er þetta skjal ekki endanleg útgáfa, þar sem ýtarlegar hafði verið unnið með textann hér að ofan, auk þess sem búið var að taka saman stigaskor efstu manna þessi fyrstu ár. Ef minni mitt svíkur ekki stórlega var Svenni Siffa lang stigahæstur (hann var allavega lang hæstur í hópnum (
Hér kemur viðbót sem ég fann í öðru skjali; hún fær að fljóta með heimildargildis vegna, en því miður er þá greinin orðinn hálfgerður ritbastarður og samhengislausari en ég er sáttur við. Vona ég að menn taki viljann fyrir verkið þar til lokaútgáfa þessara skrifa finnst.

52 fyrstu leikir Tindastóls í körfubolta voru skráðir í fundargerðarbók á þann hátt sem að ofan er lýst, með gangi leiksins, tölfræði og stigaskori leikmanna, og oftar en ekki stórskemmtilegum lýsingum á ferðalögum o.fl. sem tengist leikjunum. Síðasti leikurinn sem skráður svona er leikinn gegn KA á Akureyri 20. mars 1971, en þá hafði stigahæsti leikmaður liðsins, Sveinn Sigfússon, skorað alls 1063 stig fyrir lið sitt þessi fyrstu 6 ár, eða rúm 20 stig að meðaltali í leik.

Króksarar þurftu svo að bíða í 17 ár eftir að Tindastóll kæmist upp í efstu deild í körfubolta, en það gerðist árið 1988 og þar hefur liðið verið óslitið síðan, eða í 17 ár. Það er því vel við hæfi á þessum tímamótum að Kári Marísson, sem var spilandi þjálfari með liðinu þegar það komst upp, sé í dag aðalþjálfari liðsins. 

